
Naalakkersuisut Avannaata Kommunia suleqatigalugu UKA 2028-mut kingusinnerpaamik 

Uummannami Upernavimmilu BAT-mik piumasaqaatinik naammassinnittunik nutaaliaasunik 

eqqakkanik ikuallaavinnik pilersitsinissamut periarfissat pillugit aalajangiinissamut 

tunngavissiamik nutarsagaasumik iliuusissanullu pilersaarummik suliaqarnissamik 

saqqummiussinissamillu peqquneqassasut Inatsisartut aalajangiiffigisassaattut siunnersuut. 

Aalajangiinissamut tunngavissiami Uummannami Upernavimmilu ikuallaavinnik 

pilersitsinissamut periarfissat nuna tamakkerlugu eqqakkanik assartuinissamik aaqqiissummut 

sanilliunneqassapput. Sanilliussinermi aningaasaqarneq, avatangiisinut sunniutit, eqqakkat 

annertussusaat, ingerlatsineq, assartuineq, sikusarnera, aningaasaliinissamut periarfissat kiisalu 

ikuallaanermit kissap atorneqarsinnaanera ilaatinneqassapput. 

(Inatsisartunut ilaasortaq Aqqalu C. Jerimiassen, Atassut) 

 

Akissuteqaat  
(Avatangiisinut, Pinngortitamut, Nukissiuutinut Ilisimatusarnermullu Naalakkersuisoq) 

 

 

 

Siullermeerneqarnera  

  
Naalakkersuisut sinnerlugit Siunnersuuteqartoq aalajangiiffigisassatut siunnersuuteqarnerani 

qutsavigaara. Kommunit eqqagassalerinermi tunngasunik sulissuteqangaatsiartut Naalakkersuisuniit 

ilisimaneqarpoq, naluneqanngilarli suli unammilligassaqartoq. Taamaattumik qaammatit 

pingasukkaarlugit borgmesterit avatangiisillu pillugit suliassaqarfimmi Naalakkersuisutut 

akisussaasutut ataatsimeeqatigisarneri aallartinneqarnikuupput.   

 

Kommunit eqqagassalerinermi eqqakkanik katersuisarnermut passussinermullu akisussaasuupput. 

Ilaatigut tamatuma nassatarisaanik kommunit eqqakkanik tigooqqaaviinik passussiviinnilu 

ingerlatsitsisuullutik.  

 

Kommunit ataatsimoorlutik ikuallaaveqarneranik aaqqiissutaat ESANI A/S pilersinneqarnikuuvoq. 

Kommunit ataatsimoorlutik ikuallaaveqarnerannik pilersitsineq ilaatigut Naalakkersuisut 

Eqqagassalerinermut pilersaarutaat 2020-2031-mi anguniagassaniippoq. Ikuallaaviit marluusut 

eqqakkat avatangiisinut peqqissutsimullu isumannaatsumik, aammalu sapinngisamik pitsaanerpaamik 

atueqqinnikkut, soorlu nukissiornermut isumalluutitut il.il. atorneqarnissaannik qulakkeeripput. 

Ikuallaavinni marluusuni nunatsinni avatangiisinut inatsisaat, BAT-mik (Best Available Technology) 

tunngaveqarpoq, taakkulu nuna tamakkerlugu eqqakkanik tigusisinnaasuupput.  

 

Avannaata Kommunia ataatsimut ikuallaaveqarnikkut aaqqiissutaasumut ESANI A/S-imut 

ilaasortaajunnaarniarluni aalajangersimavoq. Taamatut aalajangernera Naalakkersuisunit 

ataqqineqarpoq. 

 

Inatsisartut aalajangiiffigisassaattut siunnersuut manna Upernavimmi Uummannamilu eqqakkanik 

ikuallaavinnik minnerusunik, nutaaliaasunik sanasoqarsinnaaneranut periarfissanik, Naalakkersuisut 

Avannaata Kommunia suleqatigalugu annertusisamik misissuinissaannik kissaateqarnermik 

tunngaveqarpoq. Siunnersuuteqartup oqaatigisaatut Naalakkersuisut isumaqataapput avatangiisinut 

piumasaqaatit avaqqunneqassanngitsut. Tamatuma saniatigut kommunit tamarmik naligiimmik 

pineqarnissaat eqquutsinneqassaaq. 

 

Naligiimmik pineqartussaaneq aallaavigalugu, ukioq manna Avatangiisinut Aningaasaateqarfik 

ESANI A/S-mut 2,3 mio. kroninik aningaasaliissuteqarpoq, eqqagassalerinermi isumaginninnermut 

atatillugu ajornartorsiutinik aaqqiinissamut kiisalu nuna tamakkerlugu eqqakkanik aallernissaq 

siunertaralugu. 

  

Taamatuttaaq Naalakkersuisut borgmesterillu akornanni ataatsimiinnerit aallartitsinikuupput, 

nunatsinni kommunit tamarmik eqqagassalerinermi unammilligassaataat eqqartussallugit, kiisalu 

piffissaq aamma atorneqartarpoq kommunini suleriaatsit pitsaasut pitsaanngitsunillu akunnerminni 

avitseqatigiittarlutik. Maannarpiaq nuna tamakkerlugu eqqagassalerinermi unammilligassat pillugit, 

danskit naalagaaffiata suleqatigiinnerulernissamik pisortatigoortumik sinaakkutit 

ilusilersorneqaleruttorput. Suleqatigiissitap eqqagassalerinermi unammilligassat sukumiinerusumik 

misissortussaavai, misilittakkanillu avitseqateqartussaalluni, kiisalu aningaasaliiffiginissamut 

periarfissaasinnaasut pillugit misissueqqissaartoqassalluni.  

 

Tamanna tunngavigalugu Naalakkersuisut allannguutissatut siunnersuummik imaattumik 

saqqummiussaqarput:  

 

”Naalakkersuisut UKA 2028-mut kingusinnerpaamik eqqagassalerinermut tunngatillugu 

aalajangiinissamut tunngavissamik kiisalu iliuusissatut pilersaarummik saqqummiussissasut. 

Tamatumunnga atatillugu naligiimmik pineqartussaaneq tunngavigalugu eqqagassalerinermut 

nuna tamakkerlugu suleqatigiissitamik pilersitsisoqassasoq, immikkut ittumik Avannaata 

kommuniani sammisaqartoqassasoq (pilotprojekt). Suleqatigiissitap eqqagassalerinermut 

aaqqiissutissat assigiinngitsut, matumani avatangiisinut inuiaqatigiinnullu aningaasaqarnikkut 

kingunerisassai ilanngullugit, sanilliullugit nalilersussagai. Sanilliussinermi aningaasaqarneq, 

avatangiisinut sunniutit, eqqakkat annertussusaat, ingerlatsineq, assartuineq, sikusarnera 

kiisalu ikuallaanermit kissap atorneqarsinnaaneranut periarfissat ilanngunneqassapput.” 

 

 

Matumuuna aalajangiiffigisassatut siunnersuut Inatsisartuni suliarisassanngorlugu tunniuppara. 


